Къэралыгъо ушэтын шъхьа1 (ОГЭ) -2016
Вариант – 1
Ушэтыныр зэрэбгъэцэк1эщтым фэгъэхьыгъэ пэублэ гущы1.
Къэралыгъо ушэтыныр едзыгъуит1оу зэхэт, гъэцэк1эн 14 хахьэ.
Ушэтын 1офш1эным адыгабзэмк1э сыхьатищ къыреты (такъикъ 180).
Апэрэ едзыгъор зы гъэцэк1эн, ар узэдэ1угъэ текстыр къэптхыщт. Текстым т1о едэ1у.
А 1офш1эныр тхьэпэ къабзэм тетх.
Ят1онэрэ едзыгъом текстэу узаджэрэм 1оф дэпш1эщт. Ар гъэц1эк1эн пш1ык1ущ (13) мэхъу (2-14).
Гъэцэк1энхэм яджэуапхэр (2-14) гущы1эхэр, гущы1эзэгъусэхэр, номерхэр итх.
Апэрэ едзыгъор
	Текстым едэ1у ык1и апэрэ гъэцэк1эныр шъхьафэу бланкэу №2-м тетх. Апэ номерыр тхы, ет1анэ изложение тхы.


1 Текстым едэ1у, изложениер къэтх. Къэптхыщтыр узэдэ1угъэ текстым гущы1эу хэтым и 70% (гущы1эу 140-м) къыщык1э хъущтэп.
Зыщымыгъэгъупш, текстым мэхьанэ шъхьа1эр къыхэгъэщзэ къэтх.
Изложениер къабзэу, къыбгуры1онэу (зэхэпш1ык1ынэу) къэтх.
Ят1онэрэ едзыгъор.
	Текстым едж ык1и гъэцэк1энхэу 2-14 гъэцак1эх.


Инэе-псыягъэ къыфихьыгъ.

(2) Муратрэ Хъызыррэ зэлэгъух, зэныбджэгъух, а зы хьаблэм хэсых. (3)Тыдэ к1охэми а нэбгырит1ур зэк1ыгъу. (4)Тхьаумэфэ пчэдыжьым Муратэ дзыор ыблыгу ч1элъэу Хъызыр дэжь къэк1уагъ.

(5) - Мэзым къужъыхьэ тыгъак1у,- ы1уагъ Муратэ.(6) Хъызыри ащ хи1ухьагъэ щы1эп.

(7) Бжыхьэм ият1онэрэ мазэ хьазырэу ык1эм фэк1уагъэми, тыгъэпсэу, фабэу дунаир дэхагъэ.(8) Мэзым бжыхьэ шъуашэ щыгъыгъ, чъыг тхьапэхэр дышъашъоу гъожьыбзагъэх, ахэмэ тхьэпэ шхъонт1э-джэфхэр, шэплъыхэр ахэплъагъохэу пк1ырапк1ынэу щытыгъ. (9)Ылъэгъурэ пстэури ш1одахэу ашыкъ аш1ыгъэу Хъызыр ынэ къэрэ инхэр къихъудыдык1хэу зиплъыхьэщтыгъ.(10) Муратэ мэзым идэхагъэ зэхиш1эщтыгъэп, ар ынэ нэгъо зэжъухэмк1э зылъыхъущтыгъэр къужъ ч1ыгхэр ары.(11) Къужъ чъыг горэ ынэмэ къазэрэпэш1уафэу игъусэ гок1ыти, мэзым хэлъадэщтыгъэ.(12) Ащ тетэу чъыг заулэ къызэпиплъыхьагъэу къужъ шагъэр ч1изэу зыгорэм рихьыл1агъ.(13) Къужъыр къыпхъуати, 1эгушъок1э пылъэк1ыхьи, ецэкъагъ. (14) - Джар къужъы хъун!- игъусэ зэхыригъэхымэ ш1оигъоу мэкъэ 1этыгъэк1э къы1уи, Муратэ зыридзыхыгъ, къужъ шагъэхэр къышыпыхэу ригъэжьагъ. (15)Хъызыри къужъэу зэцэкъагъэр ыгу рихьыгъ, 1эш1ушъ 1эш1у, шъоум хэлъыгъэм фэд. (16) Идзыо къызэк1оц1ихи, ащ къужъыр къышыпынэу зет1ысэхым, Муратэ ыдагъэп. (17) - Сэры мыр къэзгъотыгъэр, ори къэгъот.

(18) - Умыгумэк1, ори сэри тфэхъущт мы чъыгым къужъ шагъэу ч1элъыр,- иныбджэгъу къесэмэркъэугъэу къыщыхъуи, Хъызыр гугъу фел1ыгъэп.
 (19) Ау Муратэ сэмэркъэу 1оф и1агъэп.(20) Ежь фэхьыщтым нахьыбэ чъыгым къыч1эмык1ыщтэу ы1о зэхъум, Хъызыр зигъэгуси, идзыо ыпхъуати, къышыпыгъэ къужъ т1эк1ури ритэкъуи, къежьэжьыгъ. (21) Ащ иныбджэгъу къылъымыджэныр ыш1ошъ хъугъэп, ау Муратэ зы гущы1и къы1уагъэп.
(22) Хъызыр бэри лъыхъуагъэп, мыдрэм нахь мы1эш1умэ, зык1и нахь мы1аеу, яинагъэк1и нахь инхэу къужъ шагъэхэр ч1изэу чъыгышхо горэм ч1эхьагъ. (23) Муратэ ыгъэжьызэ, къужъ шагъэхэр къыугъоищтыгъ.(24)Дзыом хьазырэу ызыныкъо фэдиз къыугъоигъах, ау къэнагъэр ш1уабэу ет1ани хигъахъощтыгъэ.(25) Зык1а1эм ерагъэу къы1этыгъ, ау ыгу пык1ыгъэп ритэкъунэу.(26) Дзыом ышъхьа1у ыпхыгъ, зэфэдит1оу къужъыр ыгощи, дзыо гузэгури зэпипхык1ыгъ. (27) Ежь хьазыр зэхъур ары ыгу къызык1ыжьыгъэр иныбджэгъу.(28) Ащ ыц1э къы1озэ, заулэрэ джагъэ.(29) Хъызыри чыжьагъэп, зэхихыщтыгъ игъусэ ымакъэ, ау ыгу къыфыхэк1ыгъэти къылъыджэжьыщтыгъэп.(30)Дзыор зэпедзэк1эу ытамэ къытырилъхьи, Мурат къежьэжьыгъ.(31) Бэри къэмык1уагъэу зэхиш1агъ бащэ къызэрэрихьыжьагъэр, зэхиц1ыц1эным фэдэу ытамэ лъэшэу къыте1унк1эщтыгъ къужъ дзыо ныкъор.(32) Ащ къыхэхъожьыгъ изакъоу мэзым къызэрэхэнагъэр.(33)Зэфэдэк1э мэзыр к1ым-сым.(34)Къэщтагъ, тыгъужъи, къуи, мышъи - бэ ышъхьэ къихьагъэр.(35) Ахэр къылъэчъэхэу къыщыхъоу, дэ1уашэу, зиплъыхьэу ригъэжьагъ.(36) Мэзэу ыпэк1э к1ым-сымыгъэр джы къэбырысырыгъ, пк1эшъэ гъугъэм ишы-шыш макъэ тыдэк1и къыщэ1у.(37) Ары, къылъэк1ох, хьэк1э - къок1э ябгэхэр, къытебэнэнхэу ахэр хьазырых…

(38) Къык1и1агъ Муратэ, ау хьынэу ы1ыгъым къыгъак1орэп. (39)Ащ нахь фэмылъэк1ыжьэу пшъыгъэ, ыгу ц1ык1у къыдэк1ыным фэдэу лъэшэу къытео.(40) Дзыор  къыч1идзи, ичъэ ригъэхъугъ, сыгу-сыбгъэ ы1озэ къуаджэм къэсыжьыгъ.

(41) Хъызыр мыгумэк1эу къужъыр къышыпыгъ, фэхьыщтым нахьыби къырихьыжьагъэп.(42) Къужъ шэгъэ 1эш1оу къыхьыгъэр зэрэхьаблэу ашхы икъугъ.

(Пэнэшъу Сэфэр)
	Джэуапэу гъэцэк1энхэу я 2-рэм щегъэжьагъэу я 14-рэм нэс я1эщтхэр е пчъагъэ, е гущы1 (гущы1эзэгъус); ахэр джэуапым ич1ып1э итх.



2 Сыд фэдэ гущы1эухыгъэр ара упч1эу «Сыда Мурат изакъоу мэзым къызк1ыхэнагъэр?» зыфи1орэм иджэуапыр?  Иномер къэтх.
1) Хъызыр иныбджэгъу изакъоу мэзым къыхинагъ.
2) Мурат мэзым изакъоу къызэрэхэнагъэр инэе-псыягъэ къыфихьыгъ.
3) Мурат 1эпы1эгъу имыщык1агъэу ылъытагъ.
4) Мурат мэзым изакъоу к1уагъэ.

3 Гущы1эухыгъэу метафорэ къызхафэрэр къыхэгъэщ. Иномер къэтх.
1) Муратрэ Хъызыррэ зэлэгъух, зэныбджэгъух, а зы хьаблэм хэсых.
2) Тыдэ к1охэми а нэбгырит1ур зэк1ыгъу.
3) Мэзым бжыхьэ шъуашэ щыгъыгъ, чъыг тхьапэхэр дышъашъоу гъожьыбзагъэх.
4) Къужъыр къыпхъуати, 1эгушъок1э пылъэк1ыхьи, ецэкъагъ.
4 Я 9-13-рэ гущы1эухыгъэхэм хъурэ-ш1эрэр пкъыгъуабэ зыщызэхэтым къызэрэщыхъурэр  къэзгъэлъэгъорэ приставкэр зыхэт гущы1эр къахэтхык1.
5 Я 10-14-рэ гущы1эухыгъэхэм плъышъуац1эм къытек1ыгъэу суффикск1э гъэпсыгъэ пкъыгъуац1эр къахэтхык1.
6 Я 23-рэ гущы1эухыгъэм щыщ гущы1эу ыгъэжьзэ зыфи1орэр синонимк1э къызэблэхъу, къэтх.
7 Я 13-рэ гущы1эухыгъэм гъэнэфэгъэ шъуашэм ит пкъыгъуац1эр къыхэтхык1.
8 Къэтыгъэ гущы1эухыгъэхэм лъымы1эсрэ глагол зыхэтыр къахэгъэщ. Иномер къэтх.
1) Ащ къыхэхъожьыгъ изакъоу мэзым къызэрэхэнагъэр.
2) Дзыор зэпедзэк1эу ытамэ къытырилъхьи, Мурат къежьэжьыгъ.
3) Къык1и1агъ Муратэ, ау хьынэу ы1ыгъым къыгъак1орэп.
4) Хъызыри къужъэу зэцэкъагъэр ыгу рихьыгъ.
9 Я 15-рэ гущы1эухыгъэм гъэ1орыш1эн зэпхык1эк1э зэпхыгъэу  гущы1эзэгъусэ къыхэтхык1.
10 Я 30-рэ гущы1эухыгъэм играмматикэ лъапсэ къыхэтхык1.
11 Я 26-28-рэ гущы1эухыгъэхэм член зэлъэпкъэгъухэр зыхэт гущы1эухыгъэр къахэгъуат. Иномер къэтх.
12 Къэтыгъэ  гущы1эухыгъэхэм ахэт зэпыутхэм номерхэр атетых. Фэгъэзагъэр къэзгъэлъэгъорэ зэпыутым иномер къэтх.
1) Къужъыр къыпхъуати,1эгушъок1э пылъэк1ыхьи, ецэкъагъ.
2) -Сэры мыр къэзгъотыгъэр, ори къэгъот, Хъызыр.
3) -Умыгумэк1, ори сэри тфэхъущт мы чъыгым  къужъ шагъэу ч1элъыр, - иныбджэгъу къесэмэркъэугъэу къыщыхъуи, Хъызыр гугъу фел1ыгъэп.
13 Я 38-42-рэ гущы1эухыгъэхэм зэпх зыхэмыт гущы1эухыгъэ зэхэлъыр къахэгъэщ. Иномер къэтх.
14 Я 21-рэ гщы1эухыгъэм гущы1эухыгъэ лъэпсэ пчъагъэу хэтыр къэтх.
Джэуапхэр
Тэрэзэу къытхыгъэ джэуап пэпчъ ят1онэрэ гъэцэк1энымк1э к1элэеджак1ом зы балл къехьы. Мытэрэзэу къытхыгъэмэ, е къымытхыгъэмэ зи къыхьырэп (0).

